
YANGI PEDAGOGIK TEXNOLOGIYALAR HAQIDA TUSHUNCHA. 

Texnologiya so’zi yunoncha bo’lib, texne – mahorat, san’at; logos –ta’limot 

ma’nolarini bildiradi. Bu so’z sanoatda yoki qishloq xo’jaligida tayyor mahsulot olish 

uchun ishlab chiqarish jarayonida qo’llanadigan usul va metodlar yig’indisini bildiradi. 

Ta’lim jarayoniga nisbatan esa bu tushuncha o’qish va o’qitishning o’zaro uzviyligini, 

aloqadorlik bosqichlarini ajratish, ta’lim-tarbiya jarayonida belgilangan maqsadga 

erishish uchun bajariladigan ishlarni muvofiqlashtirish, ularning ketma-ketligi va 

bosqichma-bosqichligini ta’minlash, rejalashtirilgan barcha ishlar va amallarni talab 

darajasida bajarishni anglatadi. Boshqacha aytganda, ta’lim texnologiyasi tushunchasi 

ta’lim berish san’ati, ta’lim berish mahorati ma’nolarini ifodalaydi. Yangi pedagogik 

texnologiya deyilganda ta’lim berish san’atini ishga solib, uni samarali tashkil etish, 

uni jahon andozalari darajasiga ko’tarish tushuniladi. 

Yangi pedagogik texnologiya o’quvchiga ta’lim jarayonining sub’ekti, ya’ni faol 

ishtirokchisi, o’qituvchiga esa shu jarayonning tashkilotchisi, boshqaruvchisi sifatida 

qarashni taqozo etadi. Darsda o’quvchi faol ishlovchi shaxs bo’lib, u butun mashg’ulot 

jarayonida egallagan bilimlarini xotirada tiklaydi, uni qisman yangi sharoitlarda 

qo’llaydi, aqliy faoliyat usullarini bajarib, ma’lumdan noma’lumga qarab boradi.Yangi 

pedagogik texnologiyaning mohiyati o’quvchini mustaqil fikrlashga o’rgatish, bilim 

olishga qiziqish va ehtiyoj uyg’otish, unga kashf etish lazzatini his ettirish 

demakdir.Pedagogik texnologiya ta’limda o’quvchilarni qiziqtirib o’qitish va 

bilimlarni to’liq o’zlashtirishga erishish, o’quvchilarning o’z fikrini bayon etishga 

imkoniyat yaratishdir. Pedagogik texnologiya jarayonida dars o’tishda eng asosiy talab 

o’quvchining hayotiy tajribasi, avval o’zlashtirgan bilimlari va qiziqishlari asosida 

bilim berishni ko’zda tutadi. 

Yangi pedagogik texnologiya bo’yicha o’qitishda quyidagilar ta’limning asosiy 

parametrlari hisoblanadi: 

1.Butun o’quv vaziyati boshqarish ob’ekti sanaladi. 

2.Ta’limni boshqarish maqsadli bo’lib, o’quvchining mohiyatli, ma’naviy va ruhiy 

kuchlarini rivojlantirishni ko’zda tutadi. 

3.Ta’lim jarayoni demokratik, rag’batlantiruvchi uslubda bajariladi. 

4.Ta’lim jarayonining zaruriy sharti o’quvchining shaxsiy tashabbusini qo’llab 

quvvatlash, o’qituvchi shaxsinipg ochiqligi, ularning hamkorligi, o’zaro ishonchli 

munosabatlarni yuzaga keltirishdir. 

 Pedagogik texnologiya o’ziga  xos tamoyillarga ega bo’lib, bular quyidagilardir: 

1.Muayyan dars, mavzu, qism, o’quv predmetidan kutilgan asosiy maqsadni 

shakllantirib olish. 

2.Umumiy maqsaddan kelib chiqib, darsni yoki o’quv predmetini modullarga ajratib, 

har bir moduldan kutilgan maqsadni va modullar ichida hal qilinishi lozim bo’lgan 

masalalar tizimini aniqlab olish. 

3.Modul ichida echiladigan masalalarning’ har biri bo’yicha test savollarini tuzib 

chiqish. 

4.Maqsadlarga etish usullari tanlanib, ularni ishlatadigan aniq joylarni belgilab olish. 

5.Dars qismlari orasidagi zaruriy bog’liqliklarga va fanlararo aloqalarga alohida e’tibor 

qaratish. 

Yangi pedagogik texnologiyalarga bag’ishlangan adabiyotlar va maqolalarda bir qator 

o’qitish usullari haqida so’z yuritilmoqda. Bu usullar innovasion metodlar sifatida 

taqdim etilmoqda. Shulardan ona tili darslarida qo’llanishi mumkin bo’lgan ayrim 

metodlar xususida so’z yuritamiz. 

1.Modulli ta’lim texnologiyasi. Bu o’quvchilarda darslik, ilmiy-ommabop va 

qo’shimcha adabiyotlar bilan mustaqil ishlash ko’nikmalari, ijodiy va mustaqil 

fikrlashni rivojlantirish maqsadida o’tkaziladi. Modulli ta’lim texnologiyasining o’ziga 

xos jihati o’rganilayotgan mavzu bo’yicha o’quvchilarning mustaqil va ijodiy 

ishlashiga imkon beradigan modulli dastur tuzishdir. 

2.Hamkorlikda o’qitish texnologiyasi. Uning asosiy g’oyasi o’quv topshiriqlarini va 

faqat birgalikda bajarish emas, balki o’quvchilarni hamkorlikda o’qishga o’rgatish, 

ular o’rtasida hamkorlik, o’zaro yordam va fikr almashinuvini vujudga keltirish. 

3.Muammoli ta’lim texpologiyasi. Muammoli vaziyat yaratish, savollar qo’yish, 

masalalar va topshiriqlarni taklif qilish, muammoli vaziyatni echishga qaratilgan 

muhokamani uyushtirish va xulosalarniig to’g’riligini tasdiqlashdir. 

4. Interfaol metod texnologiyasi. O’quvchilarning ijodkorligiga tayanish, darsda erkin 

bahs-munozara sharoitini tug’dirish. Buning uchun sinf kichik guruhlarga bo’linadi va 

dars davomida shu guruhlar bilan ishlanadi. 

5.Didaktik o’yinlar texnologiyasi. Dars jarayonida turli didaktik o’yinlarni ko’llash va 

ular orqali darsda jonlanish, faol harakat va qiziqish uyg’otish. 

6.Sinov darslari. O’quvchilarning ma’lum bilim va ko’nikmalarini sinash maqsadida 

o’tkaziladigan darslar bo’lib, ular test topshiriqlari yoki nazorat varaqlari orqali 

o’tkaziladi. 

Xulosa qilib aytganda, yangi pedagogik texnologiyalarni ta’lim jarayoniga olib 

kirish davr talabidir. Bu ish esa o’qituvchiga bog’liq. O’qituvchi ijodkor bo’lishi, yangi 

pedagogik texnologiyalarning xilma-xil shakllarini, usullarini yaratib borishi, ularni 

ta’lim jarayonida qo’llab borishi lozim. 

